
S Troumbichl 
Ei Bichrn lasn tun de Leute heute kaum noche - se kroumrn liebr mit an Wöschbratl (Neu-
deutsch: Smartphone) röm und glejbn ei ar digitaln Zeit o dos WWW. Weltweites Wortn 
sohn ou moiche drzune. De Frouge, wos fr a Buch sehr bekannt ös, hout vill Antwurtn: Die 
enn sohn „de Bibl“, andre hon s Scheckbichl lieber, und unse Vurväter und -mitter - salt vur 
amende 150 Juhrn - hottn a Troumbichl an Hause. 

Warum denn dos? De Leute worn ejfoch neuschierich und hättn halt gor garne gewoßt, wos 
de ei dr Zukunft zuschure giehn täte. De Starndeuter wolln herich aus Starnböldrn wössn, 
wos de possiern selle, andre lehn Kortn ufn Tiesch und deutn se, und ou aus Handlinien 
und koriousn Formen ban Bleigissn wössn se, wos de kömmt. A grußes Geheimnis sein 
dou de Trejme. Die scheinen uns ne ock de Zukunft zu weisn, die sohn sugor vuraus, wie 
erne war ei dr Lotterie an Gewönn machn kon.  

War wejß dennschunt, wos de su a Troum zu bedeutn hout? Odr gor, wos fr ane Nummer 
nouch enn Troume ei dr Lotterie zu setzn ös? Ich kon s euch jo verroutn: De Antwurtn 
stiehn an „Troumbuche“, o dos de Leute vur erne iebr hundert Juhrn geglejbt hon. Sehr 
schiene zu lasn ös dou „Storchs großes, illustriertes egyptisch-persisches und chaldäisches 
vollständiges Traumbuch...“ Vu dan hejßt s „Storchs Traumbuch bringt sicheren Gewinn“. 
An orschtn Tejle sein de Trejme vu A bis Z beschriebn mit ar Deutung fr de Zukunft und 
aner Zohl fr enn Gewönn ei dr Lotterie. An zwejtn Tejle stiehn Troumböldr und Lotterie-
nummrn vu ejs bös nonzich. Eis heutiche System „6 aus 49“ possn die döttn Nummrn ne. 
Die worn ehndr fr de „Bloue Lotterie“ gedocht - obr die göbt s jo nemieh ei Deutschland. 

A poor Beispiele aus n Juhre 1904 mit Deutung und Lotterienummer. „Leiter“: War de ane 
Lettr o a Fanstr stellt, kon mit enn „zärtlichen Zusammentreffen“ rechn. Lahnt de Letter 
schunt on Fanstr, hejßt dos „Diebstahl“, de Lottonummer ös 28. War ane Letter nufkroicht, 
hout Osahn, nundrsteign hejßt „Schande“, de Nummern sein 57 und 60. War de ane Lettr 
treht, tut andern halfn, de Nummern sein 45 und 54. War de an Troume midn Teifl redn tut, 
word vu folschen Leutn beschössn und soll de Nummer 48 setzn. Mit iebr 3000 Stichwertrn 
zu an Troume lossn sich Deutungn zun Geschäftsgange, zu Freundschaft, Wohlstand, Cha-
rakter vu andern Leutn, finanzielle Zukunft, Gesundhejt und Glicke oblasn. „Tummer Hund 
ös neune, nackter Orsch ös 88“, hon de aln Leute zun Troume und zur Lotterie-Nummer 
gesoht. Die döttschn Werter stiehn mit villn Deutungn ou an Troumbichl, ock de Nummern 
sein andere. Wenn bei enn ejntschn Troume drei odr vier Nummern stiehn, hout mr a 
Problem ban Setzen - weche Nummer posst fr die Woche? „Träume sind Schäume“ - und 
wenn olle Lottospieler de Nummern aus n Troumbuche setzn tätn, hättn mr nie Lotto-
millionäre. Mr muß abn feste dro glejbn, dann harmoniert s amende. Dr Gloube vrsetzt 
Barge. Mejnt r ne ou? 

 

Helmut Steffan

